
Plan de Axudas
Programa LEADER 2014-2020
Territorio GDR- Costa da Morte.
O ámbito territorial de actuación do programa xestionado polo
GDR-Costa da Morte correspóndese cos seguintes concellos: 

> Coristanco
> Dumbría
> Fisterra
> A Laracha
> Laxe
> Malpica

> Mazaricos
> Muxía
> Ponteceso
> Vimianzo
> Zas

> Cabana de Bergantiños
> Camariñas
> Carballo
> Carnota
> Cee
> Corcubión

981 71 73 58
gdrcostadamorte.com

Edificio Servicios Múltiples.
Rúa A Torre, s/n
15129 - VIMIANZO
T. 678 648 065

Centro Comarcal de Bergantiños.
A Camposa, s/n, Buño,
15111 - MALPICA DE BERGANTIÑOS
T. 608 633 222

Í
Igrexa de San Vicenzo (s. XVII). Templo barroco de gran sinxeleza 
e austeridade ornamental; baixo o aleiro conserva uns canzorros 
románicos dunha construción anterior.

Tamén da época do barroco, temos a igrexa de San Xián de 
Brantuas, un templo de escasa ornamentación, onde pódese 
observar unha pequena pedra armeira posiblemente da familia 
dos Altamira.

Os cruceiros e outros templos como a Igrexa de Santo Tomé 
de Nemeño, a de San Xián de Langueirón, a Igrexa de San Tirso 
de Cospindo ou a de San Adrián de Corme completan este 
patrimonio.

Civil
Pazo de Sergude (S. XVII). A fachada principal presenta unha 
portada de estilo barroco con pilastras e pináculos coroando a 
cornixa, a ambos lados un balcón sostido por canzorros. Sobre 
a porta pódese ver un brasón coas armas representativas das 
liñaxes dos Caamaño, Moscoso, Romero e Carballido.

A carón do río Anllóns, ás beiras da ponte que o atravesa, 
atópase a casa natal do célebre poeta Eduardo Pondal, 
coñecido como o “Bardo de Bergantiños” que debuxou a 
paisaxe galega e da Costa da Morte a través dos seus fermosos 
versos .

E na parroquia do Couto está a fundación que leva o seu nome, 
un lugar de interese para os amantes da cultura e da poesía 
galega.

O patrimonio complétase con outras edificacións que son 
representantes dunha época pasada, coma os pazos de 
Amarelle, o de Ardabón, o de Torres ou o de Rebordáns.

Da prehistoria hai restos arqueolóxicos como a mámoa 
dos Torrados ou a mámoa das Modias que confirman 
asentamentos humanos desde o neolítico; e da cultura 
castrexa os castros de Lestimoño, o da Coteleira, o de Cores 
o Castro de Nemeño son unha proba da continuidade do 
poboamento destas terras.

Relixioso
A igrexa de San Martiño de Cores orixinariamente románica, 
aínda conserva restos do século XII, como dúas xanelas 
abucinadas ou a portada do muro que presenta capiteis en 
forma de carneiros, unha iconografía pouco frecuente na 
época. De estilo prerrománico hai dous esteos de madeira, 
probablemente suevos, con adornos en forma de volutas e 
espirais, semellantes aos atopados en Inglaterra e Irlanda pero 
únicos en España; e sobre a bóveda da sancristía atopouse unha 
ara romana invertida.

O templo alberga outros elementos de interese, como unha 
pila bautismal románica utilizada para celebrar bautizos por 
inmersión, o brasón dos Osorio e no exterior, unha cabeza 
feminina incrustada no muro, supostamente unha deusa 
prerromana da fertilidade; e dous sartegos, un da época sueva e 
o outro do século XI, con forma antropomorfa.

A igrexa de San Fiz de Anllóns, de estilo barroco, ten a súa 
orixe nun templo románico, do que se conserva a portada con 
capiteis corintios, os canzorriños do aleiro lateral e o pavimento 
do adro.

PATRIMONIO

No concello de Ponteceso pódese gozar dunha variedade 
significativa de festas durante todo o ano; celebracións 
gastronómicas, eventos deportivos e culturais, romarías e 
concertos.

A Festa da Barquiña; o 2º sábado de setembro Ponteceso 
celebra as súas festas patronais cunha infinidade de actividades 
e actuacións musicais, que rematan con fogos de artificio.

Festival con V de Valarés, o segundo fin de semana de agosto 
na praia de Balarés grupos de primeiro nivel xúntanse nun 
concerto que é tamén un punto de encontro para gozar de 
dunha xornada nesta magnífica paraxe.

Romaría da Virxe do Faro, o 8 de setembro na capela do Monte 
do Faro ten lugar unha romaría de gran tradición na honra desta 
virxe que ofrece protección aos mariñeiros. Os romeiros deixan 
os panos que usaron para lavar as verrugas e outras partes do 
corpo na fonte.

A Feira do Cabalo, o domingo anterior ao Apóstolo, con 
exhibicións, demostracións de habilidade, paseos guiados, 
percorridos dacabalo para os nenos e polbeira. Ademais 
celébranse varias festas gastronómicas como Feira da Faba, 
Festa do Raxo ou a Ruta do Mexillón.

FESTAS

Pódese dicir que as magníficas praias de Ponteceso son o 
ingrediente turístico máis salientable do concello.

A praia de Balarés, unha das máis fermosas do concello, ten 
Bandeira Azul e conta con todos os servizos. A carón da praia, 
no piñeiral, hai un merendeiro con mesas de pedra e grellas.

A praia de Niñóns, de entorno rural e abrigada polos montes, 
preto dela hai un lugar chamado “lago” onde o mar entra no 
monte, sendo moi visitado para comer e merendar.

A praia de Arnela e a praia do Osmo, esta última con bandeira 
azul, son de entorno urbano e semiurbán, resgardadas do 
vento e con ondas moderadas. A praia da Ermida, fronte a illa 
da Estrela, ideal para gozar dun relaxado baño, ten merendeiro 
e tamén ten bandeira azul. E para os amantes dos lugares 
tranquilos e máis salvaxes está a praia de A Barda.

PRAIAS

FESTA DO PERCEBE
A Festa do Percebe do Roncudo celébrase na primeira 
quincena do mes de xullo en Corme. Unha celebración de 
fama e repercusión nacional e internacional, que atrae a miles 
de persoas todos os anos. Unha exaltación gastronómica do 
produto por excelencia da nosa costa, o percebe do Roncudo, 
considerado como o mellor do mundo.

CABO DO RONCUDO
Din que a punta do Roncudo debe o seu nome aos ecos do 
ruxir atronador do océano na súa rompente. A abrupta costa 
de abismos e pequenas praias escondidas ofrece un percorrido 
espectacular, onde as cruces érguense sobre as pedras que se 
asóman ao mar, lembrando aos afogados nesta perigosa costa. 
Nos seus cantís, homes e mulleres arriscan a vida para obter o 
mellor e máis saboroso percebe do mundo.

NATUREZA
A natureza de Ponteceso está marcada pola costa e polo 
río Anllóns, dous elementos que configuran paisaxes moi 
diversas e de extraordinaria beleza. Moi preto do litoral 
álzanse unha serie de montes formando unha pequena serra 
que remata no Roncudo, onde elévase o Alto das Vixías. Unha 
costa, de grandes cantís interrompidos por pequenas calas, e 
que na ría tórnase máis suave formando preciosas praias e o 
espazo natural protexido da enseada da Ínsua, onde se atópa 
o miradoiro natural do Monte Branco, cuxas vistas só poden 
compararse coas do Monte do Faro, onde hai unha torre de 39 
metros desde onde se póde contemplar unha impresionante 
panorámica deste tramo da Costa da Morte.

O río Anllóns ofrece unha riqueza de espazos naturais de 
gran valor paisaxístico e medioambiental. Cara ao interior, 
ameneiros, carballos, sanguiños e salgueiros forman bosques 
de ribeira que agochan recunchos de gran beleza como a 
“Sáima”, na parroquia de Anllóns, unha paraxe fluvial que foi un 
destacado coto salmoeiro; ou a área recreativa no campo do río 
Anllóns. Paseando a carón do río atoparemos sendeiros pouco 
transitados e moitos lugares para descubrir e gozar da natureza 
deste concello.

PONTECESO

PONTECESO
é Costa da Morte

>

PEDRA DA SERPE
Preto da vila de Corme, nun cruzamento de camiños está a 
Pedra da Serpe; labrada sobre unha roca aparece o relevo 
dunha serpe con ás, de discutida cronoloxía. Segundo os 
historiadores é da época precristiá ou da época romana; esta 
representación está vinculada con cultos pagáns anteriores ao 
cristianismo que tiñan como emblema heráldico á serpe.

Conta a lenda que esta zona non podía ser habitada por que 
había unha invasión de serpes. San Adrián, que predicaba polos 
arredores, golpeou fortemente co pé no chan e todas as cobras 
foron a acubillarse debaixo dunha gran pedra, quedando unha 
delas petrificada en sinal do milagre e desaparecendo así a 
terrible praga. Como símbolo da cristianización deste lugar 
púxoselle unha cruz enriba.

Desde este lugar a panorámica de Ponteceso, Cabana e da ría 
de Corme e Laxe é espectacular. Este espazo natural protexido 
está incluído dentro do LIC (Lugar de Importancia comunitaria) 
Costa da Morte da rede Natura 2000 e recoñecido como ZEPA 
(Zona de especial protección para as aves).

O Esteiro do río Anllóns configura un dos espazos naturais 
máis importantes de Galicia, polo seu valor paisaxístico e pola 
diversidade da vida que alberga. Nos distintos ecosistemas 
deste complexo litoral de xunqueiras, areais intermareais, 
dunas e cantís, hai algunhas especies moi raras ou en perigo de 
extinción.

O río Anllóns na súa 
desembocadura forma unha 
paraxe de incrible beleza, onde 
as augas doces e as salgadas 
ao mesturarse configuran unha 
contorna de marismas que dan 
paso a un extenso sistema dunar 
que esténdese nunha barra de 
area provocando un sinuoso 
meandro no río, e remata nunha 
“duna rampante”, coñecida como 
Monte Branco, que escala a 
montaña ata o Alto das Travesas.

ENSEADA DA
INSUA E MONTE
BRANCO

GDR Costa da Morte somos unha asociación sen 
ánimo de lucro creada para integrar e representar 
aos diferentes axentes territoriais, institucionais, 
sociais e económicos, tanto públicos como privados, 
interesados en promover o desenvolvemento deste 
territorio. 

As nosas competencias abarcan desde a xestión de 
axudas do Programa “Leader Galicia 2014-2020” ata a 
promoción e divulgación do noso territorio. Informamos 
e asesoramos á poboación rural sobre os programas de 
desenvolvemento rural e incentivamos a participación 
activa nos mesmos, ademais de promover e captar 
iniciativas acompañando aos promotores no proceso de 
maduración dos proxectos.

Outra vertente do noso traballo é dar a coñecer os 
valiosos recursos e o gran patrimonio destas terras, 
dende o turismo, a gastronomía, o patrimonio 
inmaterial, artístico, arqueolóxico ou natural. 

O GDR Costa da Morte está composto por 17 concellos: 
Cabana de Bergantiños, Camariñas, Carballo, Carnota, 
Cee, Corcubión, Coristanco, Dumbría, Fisterra, A 
Laracha, Laxe, Malpica de Bergantiños, Mazaricos, 
Muxía, Ponteceso, Vimianzo e Zas.

Cada concello é único e aporta un gran valor á nosa 
iniciativa, desde recursos naturais, económicos, turísticos, 
culturais, gastronómicos, patrimoniais ata iniciativas 
pioneiras da nosa xente; o aproveitamento e a 
divulgación destes bens promoven o desenvolvemento 
do noso ámbito.

Coñecelos todos é descubrir unha gran parte da 
riqueza da nosa terra.

